
                               Republika e Kosovës / Republika Kosova / Republicof Kosova 
Komuna e Podujevës / OpštinaPodujevo / Municipalityof Podujeva 

 
KUVENDI 
 
Ekstrakt 
nga procesverbali i mbajtur më 23 dhjetor 2016, në mbledhjen e XXXVII-të (tridhjeteshtatë) 
– e jashtëzakonshme, të Kuvendit të Komunës. 
 
Mbledhja filloi në orën 10;05 dhe u mbajt në sallën e Kuvendit.  
Mbledhjen e kryesoi z.Mehmet Gashi, Kryesuesi Kuvendit. 
Fillimisht u vërtetua se në mbledhje të pranishëm ishin të gjithë këshilltarët e Kuvendit. 
Me këtë u konstatua se ekziston kuorumi për punë. 
Në mbledhje të pranishëm ishin edhe, disa drejtorë të Drejtorive të Komunës, disa përfaqësues të 
mjeteve të informimit, dhe një numër i qytetarëve. 
 
Rendi i Ditës 
 

 Propozimi për inicimin e procedurave për zëvendësimin e z. Xhevdet Beselica  nga  
cilësia e këshilltarit të Kuvendit të Komunës  

 
z.Mehmet Gashi, Kryesues i Kuvendit, fillimisht seancën e hapi duke përshëndetur të 
pranishmit, ndër të tjera theksoi, konsideroj se thirrja dhe materiali u është dërguar me kohë, 
sigurisht e keni parë që një Grup prej 12 këshilltarëve të ka bërë kërkesë për mbledhje të 
jashtëzakonshme duke shfrytëzuar mundësitë ligjore që e lejojnë një gjë të tillë, edhe pse 
mbledhja e rregullt është thirr më herët për datën 28.12.2016. Në bazë të rregullave përkatëse, 
fillimisht është mirë që parashtruesi i kërkesës të paraqet fjalën hyrëse me arsyetimet e thirrjes së 
kësaj mbledhjeje, pastaj unë si Kryesues i Kuvendit, meqë jam edhe i atakuar për shkelje të ligjit. 
Duke marrë për bazë se në këtë mandat deri tani kemi pasë korrektësi dhe qetësi mes vete në 
mbledhjet e Kuvendit, lusë të gjithë këshilltarët e Kuvendit të jemi të përmbajtur, të japim 
arsyetimet dhe argumentet tona. Për këtë çështje jam në dijeni se Kuvendi i Komunës nuk mund 
të marr vendim, sepse nuk është në kompetencë të Kuvendit për një gjë të tillë, por vetëm mund 
të debatojmë për këtë çështje. Poashtu kam informata se një kërkesë e tillë është adresuar edhe 
në Ministrinë e Administrimit të Pushtetit Lokal të cilët sigurisht brenda afatit ligjor do të japin një 
vlerësim ligjor. Kështu që unë mendoj se sot në këtë mbledhje nuk mund të vendosim ne sepse 
ekzistojnë dispozita ligjore dhe nënligjore që e rregullojnë çështjen e zëvendësimit të këshilltarëve 
të kuvendeve komunale, pa humbur kohë fjalën ja jap parashtruesit të kësaj kërkese. 
z.Rafet Llapashtica, theksoi, këtë mbledhje të jashtëzakonshme e kemi thirr duke u bazuar në 
punën që e ka zhvilluar Kuvendi deri tani, bazuar në nenin 37.2 shkronja e) të Ligjin për 
vetëqeverisje lokale 04/L-040, lidhur me çështjen e humbjes së mandatit të këshilltarit të Kuvendit 
të Komunës, mirëpo edhe më shumë duke u bazuar në mungesën e informacioneve që kanë 
pasur Grupet e këshilltarëve të këtij Kuvendi, konkretisht jam duke thënë për Grupin e 
këshilltarëve të PDK-së që asnjë të dhënë të vetme nuk kemi pas lidhur me rastin e këshilltarit të 
Kuvendit z.Xhevdet Beselica, të cilin e përshëndes. Thirrja e kësaj mbledhje nuk ka qenë vetëm 
dëshirë që të shkarkohet një këshilltar i Kuvendit, mirëpo i nderuari Kryesues i Kuvendit kjo çështje 

më shumë ka të bëjë me punën e juaj në detyrën zyrtare dhe konstatimet e juaja radhazi në 
mbledhjet e Kuvendit se z.Xhevdet Beselica mungon si dhe konstatimin e juaj në mbledhjen e 
fundit që me çështjen e këshilltarit z.Xhevdet Beselica të merret zyra ligjore e Komunës. Pra ne 
kemi kërkuar që vetëm të zbatohet ligjshmëria nga ana e Kryesuesit të Kuvendit, por nuk ka qenë 
ndonjë infuzion do ta quaj, që ne të merremi konkretisht sepse edhe nuk mund ta shkarkojmë një 
këshilltar të Kuvendit, mirëpo Kryesuesi i Kuvendit duhet t’i kryej detyrat e veta. Në vazhdimësi e 
kemi ngritur çështjen që Kryesuesi ja ka humb rolin Kuvendit.  Mendoj se shefat e Grupeve të 
këshilltarëve të Kuvendit, të paktën PDK-së dhe Grupi nga radhët e LVV-së, nuk kanë pasur një 
njoftim zyrtar për mungesën e këshilltarit z.Xhevdet Beselica, po ashtu edhe shefi i Grupit të 
këshilltarëve të G-Plus, z.Kadri Avdiu nuk ka deklaruar asnjëherë në mbledhje të Kuvendit për 
ndonjë kërkesë të arsyeshme të këshilltarit të cekur, prandaj mendoj që nëse z.Xhevdet Beselica 
ju ka dërguar juve si Kryesues i Kuvendit ndonjë kërkesë me të cilën ju ka njoftuar se mungon për 
arsye të ndryshme, ka qenë obligim i juaji ta përcjellë tek këshilltarët e Kuvendit ose të paktën 
shefave të grupeve, e që sot ndoshta nuk do të merreshim me këtë çështje ngase më së paku 
është disponim i im personal por edhe i Grupit të PDK-së që individualisht të merremi me ndokënd 
në qytet, në Kuvend apo edhe në Ekzekutiv. Ne jemi të thirrur këtu dhe e kemi dhënë betimin për 
një mandat, për deklarime të rrejshme dhe për mos zbatim të ligjshmërisë jemi në dijeni se janë 
vepra penale.  Unë zyrtarisht i kam dërguar kërkesë Kryesuesit të Kuvendit, mirëpo nuk kam marrë 
kurrfarë përgjigje zyrtare nga Kryesuesi përveç një sms-i përmes telefonit, gjë e cila është jo e 
natyrshme e komunikimit të ndërsjellë mes një shefi të Grupit të Këshilltarëve dhe Kryesuesit të 
Kuvendit. Shumë më e rëndësishme do të ishte që kjo mbledhje të mos thirrej, dhe nuk do të 
thirrej, po që se Kryesuesi i Kuvendit z.Mehmet Gashi do ta kthente një përgjigje në e-mail-in tim 
lidhur me ndonjë arsyetim të z.Xhevdet Beselicës për mungesën e tij në mbledhjet e Kuvendit, 
për të cilin më vie shumë mirë që është prezent këtu. Pra ka qenë obligim i Kryesuesit, por i cili 
ka kthyer sms me të cilin ka thënë se do ta shikoj këtë çështje me zyrën ligjore. kurse mendoj se 
Kryesuesi nuk ka ndërmarr asnjë hap me zyrtarët e zyrës ligjore në mënyrë që pastaj të më 
përgjigjej për konstatimin e zyrës ligjore, gjë që nuk do të ndërmerrnim veprime për të thirr këtë 
seancë, por si shkak i mos ndërmarrjes së asnjë hapi në këtë drejtim nga ana e Kryesuesit të 
Kuvendit ne kemi ndërmarr këtë hap. Absolutisht nuk më bënë përshtypje aspak se për cilin 
këshilltar thirret seanca, nëse edhe për ndonjë këshilltar të Grupit të këshilltarëve nga radhët e 
PDK-së i cili nuk merr pjesë pesë muaj në mbledhje, të thirret seancë e tillë unë sërish do të 
kërkoja të zbatoheshin dispozitat ligjore për arsye se të gjithë jemi përfaqësues të qytetarëve të 
cilët na kanë votuar, janë zgjedhje të pranuara nga të gjitha subjektet politike dhe janë uruar të 
gjithë personat për pozitat përkatëse qoftë në Kuvend qoftë në Ekzekutiv, dhe në këtë aspekt 
mendoj se komunikimi i Grupit të këshilltarëve nga radhët e PDK-së ka qenë shumë transparent 
dhe komunikativ sa herë që është kërkuar një gjë e tillë e cila ka qenë në të mirë të qytetarëve 
dhe në harmoni me legjislacionin në fuqi. Prandaj i nderuari Kryesues duhet të bëhemi transparent 
para këshilltarit z.Xhevdet Beselica por edhe para të tjerëve që komunikimi i juaj si Kryesues i 
Kuvendit me të gjithë ata të cilët kanë kërkuar të zbatohet legjislacioni ka qenë zero - nul, ashtu 
siç ka qenë edhe kërkesa jonë drejtuar Kryesuesit të Kuvendit lidhur me mungesat e z.Xhevdet 
Beselicës në disa mbledhje ku nuk ka kthyer asnjë e-mail zyrtar ose arsyetim lidhur me këtë 
çështje, në një formë as Grupi i LDK-së nuk ka pasur ndonjë të dhënë lidhur me këtë.  
Gjithashtu Kryesuesi i Kuvendit në mbledhjen e fundit ka treguar se këshilltari në fjalë mungon 
dhe ka kërkuar nga zyra ligjore të merren me këtë çështje, andaj kjo i bie që dikush këtu nuk është 
transparent apo po mundohet që te hedhet faji te dikush tjetër se gjoja po dëshirojnë ta ndërrojnë 
këshilltarin në fjalë. Unë e kuptoj se kush e ka mandatin për ta zëvendësuar ose t’ia merr mandatin 

një këshilltari të Kuvendit, por ne kemi kërkuar që kjo mbledhje të thirret dhe që Kryesuesi i 
Kuvendit ta kryen punën e vetë. Mendoj se secili prej nesh e din se ne si këshilltarë të Kuvendit 
nuk kemi mandat t’ia marrim mandatin një këshilltari tjetër sepse nuk ka bazë ligjore, mirëpo kemi 
mandat të kërkojmë nga Kryesuesi i Kuvendit të kryen punën e vetë konform dispozitave ligjore. 
Unë në emër të Grupit të këshilltarëve nga radhët e PDK-së kërkoj nga të gjithë shefat e Grupeve 
tjera ta marrin fjalën dhe të tregojnë a kanë pasur ndonjë njoftim më parë nga Kryesuesi i Kuvendit 
për këtë çështje për të cilën po debatojmë. Ne gjithherë kemi qenë të gatshëm të asistojmë për 
nevoja ose probleme qoftë për qytetarë qoftë për ndonjë këshilltar/e të Kuvendit, prandaj e them 
se në një formë ka qenë ‘’infuzion’’ i Kryesuesit të Kuvendit që kjo mbledhje të thirret me këtë pikë, 
për arsye se vetë Kryesuesi ka kërkuar që me këtë temë të merret zyra ligjore, ndërsa ne nuk 
kemi pasë dokumente dhe të dhëna andaj kemi thirr këtë mbledhje të jashtëzakonshme me qëllim 
të plotësimit të vendit në përbërjen e Kuvendit, dhe këtë e kemi bërë në bazë të dokumentacionit 
që ne posedojmë, nëse ju si Kryesues i Kuvendit keni dokumente tjera rreth kësaj çështjeje është 
mirë t’i prezantoni para këshilltarëve të Kuvendit.  
Ne Grupi i këshilltarëve nga radhët e Partisë Demokratike të Kosovës edhe më parë kemi 
deklaruar se Kryesuesi i Kuvendit nuk ka fuqi dhe aftësi për të drejtuar Kuvendin e Komunës në 
mënyrë demokratike edhe pse disponimi i subjekteve politike opozitare ka qenë për një 
bashkëpunim të mirë, mirëpo niveli juaj si Kryesues i Kuvendit ka qenë i ulët për të bindur 
këshilltarët e Kuvendit se si duhet të merren vendimet në këtë Kuvend. Nëse një Kryesues i 
Kuvendit kthen përgjigje përmes telefonit me sms që është përgjigje jozyrtare, ne si këshilltarë të 
nënshkruar për këtë thirrje të kësaj mbledhje kemi marr hap zyrtar duke thirre këtë mbledhje sepse 
kemi kërkuar dhe kërkojmë përgjigje zyrtare. Andaj meqë deri sot, nga muaji korrik nuk është 
treguar asnjë dokument për mungesat e këshilltarit z.Xhevdet Beselica, mbetet përgjegjësi e 
Kryesuesit të Kuvendit që sot të tregon ndonjë dokument zyrtar që e mbulon arsyeshmërin dhe i 
cili e arsyeton mos ndërmarrjen e hapave ligjore përkatëse nga ana e Kryesuesit të Kuvendit për 
mospjesëmarrjen e këshilltarit në fjalë në disa mbledhje të Kuvendit. 
z.Xhevdet Beselica, theksoi, pasi kjo mbledhje është thirr dhe për këtë përmendet emri im, 
detyrimisht ju sqaroj arsyet e mos prezencës time. Sot kur po debatohet në lidhje me mandatin 
tim si këshilltar i Kuvendit të Komunës, thënë të drejtën unë i kam dy ndjenja, një të mirë dhe një 
paksa më të keqe. Dëshiroj që fillimisht të ndalem me ndjenjën e parë që është ndjenja e mirë, 
unë si këshilltar i pavarur në këtë Kuvend dua t’i përshëndes të gjitha ata të cilët merren dhe i 
preokupon ndjenja e tyre personale e mirë apo e zbehtë, për mos prezencën dhe për jetën time. 
Në rend të parë mua më vie keq që nuk kam mundur ta jap kontributin tim për shkaqe për të cilat 
e kam njoftuar edhe Kryesuesin e Kuvendit, konkretisht unë kam pasë dhe ende kam disa 
probleme shëndetësore, jam duke u kuruar në botën perëndimore. Ndërsa sa i përket ndjenjës së 
dytë, jam i interesuar ta dijë, në rend të parë nga iniciuesit e kësaj çështjeje që ka të bëjë me 
mandatin tim si këshilltar të Kuvendit, se kush e merr dhe kujt ja dorëzoj unë mandatin, po ashtu 
nga të njëjtit do të kërkoja që t’i shikojnë edhe rregullat administrative të Kuvendit të Komunës, e 
që unë pasi e kam marrë ftesën për këtë seancë të jashtëzakonshme detyrimisht më është dashtë 
t’i shfletoj, nuk jam me profesion jurist sikurse që janë disa prej këshilltarëve këtu, por në bazë të 
kërkesës për këtë seancë kam vërejtur që jam ngarkuar shumë me rendin dhe ligjin gjë që mendoj 
se nuk jam i atij niveli që të përballem me ato vendime do t’i quaja, por kam lexuar Udhëzimin 
Administrativ 01/2013, të cilin ju kisha lutur të gjithë anëtarëve të Kuvendit të cilët janë të interesuar 
për mandatin tim, që ta marrin dhe ta shtjellojnë atë. Gjithashtu kam pyetje për anëtarët iniciues 
të kësaj mbledhjeje, ku e kanë gjetur dhe në çka janë mbështetur si anëtarë të Kuvendit që të 
vendosin për mandatin tim. Për fund dëshiroj t’i drejtohem edhe Kryesuesit të Kuvendit por edhe 

iniciuesve të kësaj seance, me një pyetje, dhe atë, sa anëtarë të Kuvendit nga kjo përbërje janë 
shkelës të ligjit, të cilët sipas rregullave nuk janë banorë fare të Komunës së Podujevës, ka me 4 
ose 5 adresa, këtë çështje e kam vërejtur gjatë shfletimit të akteve të ndryshme ligjore lidhur me 
këshilltarët e Kuvendeve Komunale. Nuk dëshiroj ta zgjati më shumë lidhur me këtë temë, por 
mendoj se nuk është një çështje e cila duhet marrë për të madhe sepse disa bashkë partiak të 
iniciuesve të kësaj seance, po thuhet që, ligji është sikur llastiku, gjë të cilën nuk e kam ditur. 
z.Mehmet Gashi, Kryesues i Kuvendit, theksoi, meqë jam Kryesues i Kuvendit dhe në bazë të 
kësaj kërkese për këtë seancë, në një formë jam edhe i atakuar, do të mundohem të sqaroj sa do 
pak këtë çështje. Të nderuar/a këshilltar/e të Kuvendit, është krejtësisht normale që çdo 
këshilltar/e, Grup i këshilltarëve, pozitë apo opozitë, për çështje të caktuara të ketë mendimin e 
vet, në veçanti për çështjet konkrete të cilat nuk janë të rregulluara në mënyrë të plotë me dispozita 
ligjore dhe nënligjore, ashtu si në rastin konkret për të cilin jemi duke debatuar. Kur them për 
çështjet konkrete të cilat nuk janë të rregulluara në mënyrë të plotë me dispozita ligjore dhe 
nënligjore mund ta marrim edhe mënyrën e thirrjes të kësaj mbledhjeje të jashtëzakonshme, në 
radhë të parë duke pasë parasysh se paraprakisht është thirr mbledhja e rregullt e Kuvendit për 
datën 28 dhjetor 2016 dhe shtrohet pyetja, sa është e arsyeshme që pas thirrjes së mbledhjes së 
rregullt të thirret mbledhje e jashtëzakonshme, kjo që po mbahet sot më 23 dhjetor 2016, aq më 
tepër për një çështje e cila nuk ka qenë aspak e natyrës së ngutshme dhe pa kurrfarë problemi, 
çështja përkatësisht pika e rendit të ditës e propozuar për mbledhje të jashtëzakonshme ka mund 
të propozohet si pikë shtesë në mbledhje të rregullta. Mirëpo pavarësisht kësaj, nuk kam hezituar 
ta thërras këtë mbledhje ngase neni 44.1 i Ligjit për Vetëqeverisjen Lokale nuk e përcakton fare 
arsyeshmërinë për thirrjen e mbledhjeve të jashtëzakonshme por vetëm thuhet se këtë mund ta 
bëjnë me kërkesë së paku 1/3 e numrit të përgjithshëm të këshilltarëve të Kuvendit, edhe pse deri 
tash mbledhjet e jashtëzakonshme gjithherë janë thirr vetëm për shqyrtim të çështjeve të natyrës 
së ngutshme. Përfaqësuesi i opozitës, sipas kërkesës, përkatësisht 9 këshilltarëve të PDK-së dhe 
3 këshilltarëve të Lëvizjes Vetëvendosje, që është thirr kjo mbledhje e jashtëzakonshme i ka 
paraqitur arsyet për inicimin e procedurave për zëvendësimin e këshilltarit z.Xhevdet Beselica, 
nga cilësia e këshilltarit të Kuvendit të Komunës për shkak të mospjesëmarrjes në mbledhje të 
Kuvendit.  Në cilësinë e Kryesuesit të Kuvendit, në vazhdimësi jam përpjekur që maksimalisht t’i 
përmbushi në mënyrë të plotë përgjegjësitë dhe obligimet ligjore në kuadër të kësaj pozite si dhe 
punën e aktivitetet t’i ushtroj me transparencë dhe koordinim e bashkëpunim me të gjitha subjektet 
e përfaqësuara në këtë Kuvend. Gjithashtu, përveç të tjerash, në vazhdimësi e kam përcjellë 
vijueshmërinë e këshilltarëve në mbledhje të Kuvendit, në këtë drejtim kam qenë në dijeni se 
z.Xhevdet Beselica nuk ka qenë i pranishëm në mbledhjen e Kuvendit të mbajtur më 26 shtator 
2016, ndërsa më 13 tetor 2016 në formë të shkruar, të protokolluar në mënyrë të rregullt, më ka 
njoftuar se për shkaqe shëndetësore do të udhëtojë në Zvicër, nuk do të ketë mundësi të merr 
pjesë në mbledhjen e Kuvendit të caktuar për 18 tetor 2016, dhe në bazë të kësaj ka paraqitur 
arsyetim për mospjesëmarrje në mbledhje. Në mbledhjen e cekur, me rastin e konstatimit të 
pjesëmarrjes së këshilltarëve përkatësisht kuorumit, ju kam njoftuar për paralajmërimin e 
z.Xhevdet Beselica dhe arsyet e mospjesëmarrjes së tij në mbledhjen përkatëse. Duke u bazuar 
në atë se askush prej këshilltarëve të Kuvendit nuk e ka paraqitur as vërejtjen më të vogël, e kam 
konsideruar si konstatim të Kuvendit se mospjesëmarrja e të përmendurit në mbledhjen cekur ka 
qenë me arsye.  I përmenduri ka munguar edhe në mbledhjen e Kuvendit të mbajtur më 31 tetor 
2016, dhe duke u bazuar në atë se mbledhja e fundit në të cilën ka marrë pjesë z.Xhevdet Beselica 
është 29 korriku 2016, në muajin gusht nuk është mbajtur mbledhje e Kuvendit, dhe mungesa e 
fundit ka qenë arsye që të konsultohem me zyrën ligjore e cila është referuar në nenin 37.2 të 

Ligjit për Vetëqeverisjen Lokale, ku përcaktohet se cilësia e këshilltarit të Kuvendit të Komunës se 
kur pushon: “Nëse anëtari nuk merr pjesë tre (3) muaj rresht në mbledhjet e Kuvendit të Komunës, 
pa arsye“. z.Xhevdet Beselica, ka munguar në mbledhjen e Kuvendit të mbajtur më 18 tetor 2016 
dhe duke u bazuar se mungesa ka qenë me arsye, këtë datë e kam llogaritur si datë nga e cila 
fillon skadimi i afatit tremujor si dhe e kam përcjellë gjendjen në pajtim me nenin 8 të Udhëzimit 
Administrativ të Komisionit Qendror të Zgjedhjeve për zëvendësimin e anëtarëve të Kuvendeve 
Komunale, nr.376 -2015 të datës 29.04.2013, që përcakton zëvendësimin e anëtarit të Kuvendit 
të Komunës në bazë të mungesave përkatësisht nenin 8.1 a) ku thuhet: “Kërkesa për 
zëvendësimin e iniciuar në bazë të mungesave të anëtarit të Kuvendit tre (3) muaj rresht nga 
mbledhjet e Kuvendit të Komunës, Kryesuesi inicion kërkesën sipas procedurave, si në vijim: 
shkronja a)  “Së pari Kryesuesi i Kuvendit të Komunës kërkon zyrtarisht nga anëtari i Kuvendit në 
afat prej tetë (8) ditëve me shkrim të deklarohet dhe të arsyetojë mungesën e tij prej tre  (3) muajsh 
rresht nga seancat e Kuvendit të Komunës. Nëse anëtari i Kuvendit nuk deklarohet në lidhje me 
mungesën e tij në afat të përcaktuar, do të konsiderohet se ka hequr dorë nga mandati i anëtarit 
të Kuvendit“. Bazuar në dispozitën e cekur çdo veprim i ndërmarrë para datës 18 janar 2017 do 
të ishte i paqëndrueshëm dhe në kundërshtim me dispozitat ligjore dhe nënligjore ose në të 
kundërtën do duhej që Kuvendi në mënyrë prapavepruese të anuloj arsyeshmërinë për 
mospjesëmarrje të të përmendurit në mbledhjen e Kuvendit të mbajtur më 18 tetor 2016. 
Jeni në dijeni se për çështjen e zëvendësimit të anëtarit të Kuvendit të Komunës, sipas dispozitave 
ligjore dhe nënligjore, Kuvendi nuk përmendet askund, por këtë çështje e rregullon neni 3.1 i 
Udhëzimit Administrativ për zëvendësimin e anëtarëve të Kuvendeve Komunale, ku thuhet: “Çdo 
kërkesë për zëvendësim duhet të iniciohet nga Kryesuesi i Kuvendit të Komunës...” dhe në këtë 
kuptim çfarëdo vendosje nga ana e Kuvendit do të ishte antiligjore. Me këtë nuk nënkuptohet se 
këshilltarët apo Grupet e këshilltarëve të subjekteve politike të përfaqësuara në Kuvend nuk kanë 
të drejtë apo përgjegjësi për shprehjen e mendimit të tyre lidhur me këtë çështje, mirëpo këtë kanë 
mundur ta bëjnë në mënyrë që Kryesuesit të Kuvendit t’i paraqesin propozimin konkret qoftë në 
mënyrë të shkruar qoftë në mënyrë gojore, apo propozimin ta bënin në fund të mbledhjeve në 
pikën e rendit të ditës, Të  ndryshme, por deri më tash një propozim-sugjerim i tillë nuk është bërë.    
Më lejon që të shprehë edhe disa fjali rreth pretendimeve për shkelje të disa ligjeve nga ana e 
Kryesuesit të Kuvendit, unë kam shfletuar dhe analizuar ato ligje dhe nene përkatëse, prandaj 
dëshiroj të sqaroj edhe këto çështje. Sa i përket pretendimeve për kinse shkeljet e Kryesuesit të 
Kuvendit të paraqitura në kërkesën për thirrjen e mbledhjes së jashtëzakonshme,  
1.Shkeljet e pohuara të ligjeve dhe akteve nënligjore nga ana e Kryesuesit të Kuvendit sa janë 
qesharake e patetike janë aq edhe të pa bazuara.  Shkelja e supozuar e Kodit Penal, neni 442 
pika 2.2, i cili ka të bëjë me “Dispozitat kalimtare lidhur me juridiksionin dhe kompetencat e 
gjyqtarëve dhe prokurorëve të EULEX-it në procedurë penale” nuk ka fare të bëj me përgjegjësitë 
e Kryesueseve të Kuvendeve e aq më pak me nenet e cekura të cilat flasin për; “nxitjen e urrejtjes, 
përçarjes ose mosdurimit kombëtar, racor, fetar apo etnik” të parapara me nenin 147 të Kodit 
Penal të Kosovës sepse këtu nuk mund të bëhet fare fjalë për nxitje të urrejtjes që unë e paskam 
bërë apo mosdurimit kombëtar, pasi që këshilltari në fjalë i takon të njëjtit komb, race feje dhe 
etnie, bashkë me mua.  
2.Shkelja e pohuar e nenit 423, pika 1, të Kodit Penal të Kosovës, “Keqpërdorimi i informatës 
zyrtare” është krejtësisht e paqëndrueshme pasi që në të thuhet “personi zyrtar i cili e keqpërdor 
informatën zyrtare me qëllim që për vete apo për personin tjetër të përfitoj ndonjë përparësi që 
nuk i takon, dënohet me gjobë dhe me burgim prej gjashtë muaj deri në pesë vjet” pasi që, siç 
shihet edhe nga lista e pjesëmarrjes së këshilltarëve në mbledhjet e kuvendit, por edhe nga 

procesverbalet e miratuara nga ana e Kuvendit nuk bëhet fare fjalë për keqpërdorim të informatës 
zyrtare dhe se ju nuk keni dhënë asnjë vërejtje të kësaj natyre për mospjesëmarrje të këshilltarit 
në fjalë në mbledhjet e Kuvendit pas arsyetimit që unë ua kam prezantuar juve se këshilltari 
z.Xhevdet Beselica ka kërkuar leje për kontroll shëndetësor jashtë vendit.  
3.Shkelja e pohuar e nenit 426, pika 1, e Kodit Penal të Kosovës “Mashtrimi në detyrë”  nuk 
qëndron pasi që edhe me listën e nënshkrimeve për pjesëmarrje në punën e Kuvendit por edhe 
me listën e pagave dhe mëditjeve (që ju i keni në materiale) shihet qartazi se këshilltari i Kuvendit 
z.Xhevdet Beselica nuk është kompensuar për mbledhjet në të cilat nuk ka marrë pjesë apo edhe 
se askush nuk është nënshkruar në vend të tij në listë e pjesëmarrjes në mbledhjet që ai nuk ka 
marrë pjesë. Së këndejmi, këtu nuk bëhet fare fjalë për mashtrim në detyrë apo përfitim të 
qëllimshëm të dobisë pasurore për vete apo për personin tjetër apo për prezantim të rremë të 
raportit të llogarive apo vënie e tjetrit në lajthitje për kryerje të pagesës së kundërligjshme pasi që 
një pagesë e tillë as është bërë për vete e as për dikë tjetër, dhe kjo vërtetohet lehtë nga lista e 
pagave dhe mëditjeve (të cilën e keni në materiale) po që se keni interes ta vërtetoni.  Për fund, 
të gjithë anëtarët e Kuvendit jeni në dijeni dhe me keni vërejtur ndoshta që gjithherë jam për 
bashkëpunim, shembull mund t’i merrni edhe udhëtimet zyrtare ku ka ndodhur që një veturë kemi 
qenë 5 këshilltarë të Kuvendit së bashku, nga të gjitha subjektet politike, fakt për të cilin ka pasë 
persona dhe këshilltarë nga Kuvendet e Komunave tjera që janë befasuar nga kjo marrëdhënie e 
mirë mes nesh, dhe po ashtu jeni në dijeni se asnjëherë nuk kam pasur urrejtje ose ndonjë qëllim 
të keq ndaj asnjërit. Prandaj arsyetimet e bëra gjatë këtij fjalimi, i bëra ngase atakimet mu kanë 
dukur paksa të tepruara, mirëpo unë prapëseprapë për hir të ruajtjes së mirëkuptimit mes nesh, 
do t’ju lutesha edhe këshilltarëve tjerë të Kuvendit që sa i përket kësaj seance përkatësisht kësaj 
teme ta përfundojmë në këtë mënyrë, pastaj sigurisht se Ministria e Administrimit të Pushtetit 
Lokal do të përgjigjet rreth kësaj çështjeje, dhe pavarësisht se për cilin këshilltarë/e bëhet fjalë ne 
do ta zbatojmë atë.  Për të gjitha këto veprime që janë bërë, unë mbaj përgjegjësi.  
z.Fidan Rekaliu, theksoi, ne Grupi i këshilltarëve të Kuvendit nga radhët e Lidhjes Demokratike 
të Kosovës e përkrahim arsyeshmërinë ligjore të cilën e paraqiti Kryesuesi i Kuvendit lidhur me 
thirrjen e kësaj mbledhje të jashtëzakonshme. Po ashtu mendojmë se kjo mbledhje është e 
panevojshme, e pakuptimtë dhe e pakompetencë për të marrë ndonjë vendim si Kuvend i 
Komunës në lidhje me këtë çështje. Për fund, ju lutem që të tregojmë pak njerëzi ndaj njërit-tjetrit. 
z.Haki Rudari, theksoi, unë besoj dhe shpresoj se të gjithë e kanë lexuar Ligjin për vetëqeverisje 
lokale, Statutin e Komunës së Podujevës dhe Rregulloren për Punën e Kuvendit të Komunës së 
Podujevës. Në të gjitha këto raste është e lejuar thirrja e mbledhjeve të jashtëzakonshme, dhe 
nuk është fundi i botës që thirret mbledhje e jashtëzakonshme, nesër mund të thirret për ndonjë 
këshilltarë tjetër të Kuvendit, qoftë edhe nga radhët e LVV-së. Pajtohem me atë që kolegu më 
parë e tha se mos të bëhet ‘’ligji sikur llastiku’’ por këtu po zgjatet dhe po tkurret.  Neni 38.3 i 
Statutit thotë; pikat e caktuara në rendin e ditës për mbledhje të jashtëzakonshme nuk mund të 
ndryshohen gjatë mbledhjes, ndërsa në Komunën e Podujevës janë ndryshuar dhe këtë duhet ta 
kemi parasysh. E them haptazi se ne nuk kemi qenë të njoftuar për arsyet e mungesave të kolegut 
në fjalë, dhe për ne LVV-në nuk është problem emri dhe as subjekti politik, dhe në këtë aspekt 
nesër mund të kenë kërkesa për mbledhje të jashtëzakonshme edhe subjektet tjera dhe ne pa 
asnjë problem e japim nënshkrimin, mirëpo për ne si Grup është me rëndësi respektimi i anës 
ligjore. Ne pajtojmë se nuk mund të marrim vendim, por duhet të debatojmë, duhet të mësohemi 
me debate sepse debatet janë vlerë e njerëzve dhe e kolegëve. Ne nuk jemi ata që e vlerësojmë 
anën e ligjshmërisë së kolegut, por atë e bënë Ministria e Administrimit të Pushteti Lokal, andaj 
nuk duhet ta marrim këtë thirrje si diçka të madhe, madje nëse ne do të ishim kaq të përpiktë qysh 

në seancën e fundit ose të parafundit, do të duhej që Kryesuesi i Kuvendit të kërkoj nga zyra 
ligjore një arsyetim dhe ne si kolegë të gjithë t’i dimë arsyet e mungesës së kolegut, e që në fakt 
unë sot po njoftohem me arsyet dhe po e shoh gjendjen shëndetësore të kolegut.     
Pra duhet të mësohemi dhe për të gjitha këto raste të thirret mbledhje e jashtëzakonshme, madje 
lejohet edhe me Statut dhe me Rregullore të Punës së Kuvendit, nuk kemi vepruar në kundërshtim 
me ligjin dhe nuk kemi vepruar në kundërshtim me Statutin dhe as me Rregulloren e Punës, 
prandaj sot duhet t’i përmbahemi të gjithë. Për fund, për Lëvizjen Vetëvendosje nuk është problem 
emri apo subjekti, por për ne është problem respektimi dhe implementimi i ligjit, e jo vërtetë të 
bëhet ligji llastik, për dikë të tkurret e për dikë të zgjatet, gjë e cila është e papranueshme. 
z.Kadri Avdiu, theksoi, konsideroj se nuk ka aq nevojë të madhe të diskutohet rreth kësaj 
çështjeje. Sigurisht se ju kujtohet të gjithëve se ne kur kemi kaluar përkatësisht jemi themeluar si 
Grup i këshilltarëve – G-Plus, e kemi thënë se do të jemi gjithherë në zbatim të legjislacionit, 
akteve nënligjore, Statutit të Komunës dhe Rregullores së Punës së Kuvendit si dhe akteve dhe 
rregullave tjera. Edhe sot kur kemi para vetës një pikët të rendit të ditës sipas të cilës i atakuar 
është këshilltari i Kuvendit nga radhët e G-Plus z.Xhevdet Beselica, unë si shef i këtij Grupi, me 
përgjegjësi e them se nuk e mbroj askënd, qoftë këshilltarin në fjalë, qoftë Kryesuesin e Kuvendit 
madje as vetveten kur vie në pyetje shkelja e ligjshmërisë, mirëpo nuk jam unë ai i cili nxjerrë një 
shkelje të tillë, dhe nuk mund ta bëjë një gjë të tillë sepse nuk jam kompetent ta bëjë atë, por jam 
këshilltar i Kuvendit, me këtë të nënkuptohet se nuk e mbrojë askënd që mund të jetë shkelës i 
ligjit. Lidhur me këtë çështje për të cilën jemi thirr sot, unë deri tani kam menduar se kjo seancë 
është thirr për arsye se janë shkelur dispozita ligjore, sa i përket aspektit që z.Xhevdet Beselica 
nuk ka marrë pjesë në ndonjërën prej mbledhjeve dhe është nënshkruar ndokush në vend të tij 
apo që është kompensuar për ato mbledhje në të cilat nuk ka marrë pjesë, mirëpo në bazë të 
dokumenteve që janë sjellë nuk e pash një gjë të tillë, sepse në mbledhjet që ka munguar i 
përmenduri nuk është nënshkruar askush dhe për mbledhjet e njëjta të përmendurit i është paguar 
vetëm paushalli ose vetëm pjesa që është këshilltar i Kuvendit, jo edhe mëditjet, ndërsa sa i përket 
asaj se a ka humbë mandatin dhe a ka munguar, kjo çështje po vërtetohet tani dhe atë e ka 
vërtetuar edhe Kryesuesi i Kuvendit. Se a ka humbur mandatin këshilltari në fjalë ose kushdo 
tjetër i cili mund të jetë në një situatë të tillë, unë si këshilltar i Kuvendit nuk jam kompetent për 
këtë çështje, por edhe njëherë po e përsërisë publikisht, që unë si shef i Grupit të këshilltarëve 
nga radhët e G-Plus të cilit i takon edhe këshilltari në fjalë, nuk e mbrojë atë dhe askënd tjetër 
nëse është shkelës i ligjit. Për këtë çështje edhe Kryesuesi i Kuvendit e ka thënë në një mbledhje 
të mëparshme se madje as ai nuk është kompetent por do të kërkoj nga zyra ligjore që ta analizoj 
këtë çështje, dhe tani siç u tha kjo çështje paska kaluar edhe në instanca më të larta, në nivelin 
qendrorë, të cilët janë edhe më njohës të kësaj fushe dhe sigurisht se do të vërtetohet. Mendoj se 
pavarësisht cilit subjekt apo Grup i takojmë, jemi shokë dhe nuk është mirë që këto gjëra të merren 
si çështje private, e që besoj se edhe kjo thirrje nuk ka për qëllime private ose për individ, mirëpo 
është menduar se ka shkelje ligjore, por në bazë të dokumenteve të sjella nuk kam vërejtur se ka 
shkelje për të cilat pretendohet dhe nuk do të dëshiroja të kishte, mirëpo kjo sigurisht do të 
vërtetohet.  Sa i përket asaj që z.Rafet Llapashtica e tha që shefi i Grupit të G-Plus nuk na ka 
njoftuar në lidhje me mungesën e këshilltarit në fjalë, unë nuk jam i obliguar të njoftoj askënd për 
çështje të tilla, sepse kemi të bëjmë me një çështje që rregullohet me ligj dhe aktet nënligjore. 
z.Avni Ajeti, theksoi, fillimisht këshilltarit z.Xhevdet Beselica i dëshiroj suksese në shëndet, sa 
jam në dijeni dhe sigurisht që edhe juve ju kujtohet, Kryesuesi i Kuvendit në dy mbledhje të 
Kuvendit ka dhënë arsyetimet për mungesën e këshilltarit në fjalë, konkretisht ka thënë se 
z.Xhevdet Beselica mungon me leje.    

z.Flakron Gashi, theksoi, e ndjeva për obligim të marr fjalën me qëllim që t’ju tregoj disa 
këshilltarëve se ligjet nuk kanë të bëjnë me dersin, dhe është mirë me njoftë anën ligjore dhe me 
kuptu frymën e ligjit, ndërsa për ata të cilët nuk e kanë kuptuar unë e kam për obligim t’jua sqaroj. 
Askush nga të nënshkruarit asnjëherë nuk e ka marrë rastin dhe as që është marrë me z.Xhevdet 
Beselicën, pikërisht janë të tjerët zotëri Xhevdet dhe këtë duhet ta dini ju. Askund në asnjë ligj dhe 
në asnjë nen ose citat nuk akuzohet që z.Xhevdet Beselica e ka shkel ligjin, kjo të mbetet e qartë, 
mund t’i interpretoni ku të dëshironi këto nene, përkundrazi kjo është çështje e fenomenit, dhe 
sikur i nderuari Kryesues i Kuvendit të mos ishit dukur ju patetik, siç pretendon që janë ligjet, dhe 
po ta kishit lexuar atë që e lexove më parë, kjo çështje nuk do të vinte deri tek kjo seancë fare.     
I nderuari Kryesues, nëse një shef i Grupit të këshilltarëve ju drejtohet juve me një shkresë ligjore, 
e keni për obligim që po të njëjtit t’i ktheni arsye dhe bazë ligjore si dhe çështjet tjera që edhe vetë 
i ceke, dhe pikërisht mos menaxhimi konform dispozitave, rregullave dhe Rregullores së Punës 
së Kuvendit, ka ardh deri te kjo. Çështje tjetër, u përmenden nga dikush ligjet, nenet dhe Grupet 
e këshilltarëve të Kuvendit, këtu është fjala për një gabim teknik sepse janë tri kode, tri nene 
radhazi, 422, 423 dhe 426 që ka të bëjë me keqpërdorimin e detyrës apo autoritetit zyrtar, dhe 
nëse me vetë faktin që i drejtohesh një autoriteti për të marrë një sqarim ligjor, dhe ai nuk e kthen, 
të bënë të dyshosh që mbrapa saj qëndron diçka. Unë nuk dëshiroj të zgjas më shumë, por këto 
nene dhe këto paragrafë është mirë t’i marrin dhe t’i lexojnë gjithë drejtorët e Drejtorive që janë 
këtu, e kujtdo që i duket se është duke u diskutuar për grupe të Drenicës apo të Llapit, të marrin 
veprimet dhe rastet e këtyre drejtorëve të Drejtorive dhe t’i sqarojnë dhe t’iu referohen këtyre 
neneve, del që një pjesë e tyre i kanë shkel ato.  
Unë i qëndroj mbrapa fjalës së dhënë, dhe për këtë jemi të thirrur, kështu që ju lus ta merreni dhe 
ta lexoni nga njëherë gjithsecili më shpesh betimin e dhënë si këshilltar të Kuvendit, në fund dalim 
korrekt. Nuk dëshiroj që kjo të shfrytëzohet për qëllime politike apo ta kthejmë në çështje humane. 
z.Xhevdet Beselicës dua t’ia bëjë me dije edhe njëherë që gjatë mbledhjeve që nuk ke qen 
prezent, më së paku janë këta asmbleistët që janë nënshkrues të kësaj thirrjeje, që janë marrë 
me ty, edhe përkundër faktit dhe rrethanave çfarë kemi hyrë në këtë asamble, si dhe kjo është 
çështje fenomeni dhe çështje që dikush nuk i ka prirë më herët. 
z.Mirsad Kamerolli, theksoi, e ndjeva për obligim t’i them disa fjalë për Kryesuesin e Kuvendit, 
besoj shumë që kjo legjislaturë por edhe legjislaturat e ardhshme në qoftë se kanë fatin t’i 
udhëheqë z.Mehmet Gashi, do të jenë me fat dhe do t’i kenë të gjitha mundësit e shprehjes si dhe 
të ndjehen të gjithë të barabartë. Gjithashtu, meqë në vitin 2017 në një formë veç hyjmë në fushat 
zgjedhore, mendoj se është mirë që ta kursejmë njëri – tjetrin nga pak, dhe është mirë të tregoni 
respekt ashtu siç keni treguar deri tani. Edhe njëherë e përsërisë, jam dhe jeni me fat që 
udhëheqës përkatësisht Kryesues i këtij Kuvendi është z.Mehmet Gashi.                                 
z.Mehmet Gashi, Kryesues i Kuvendit, theksoi, e falënderoj parafolësin për komplimentet e bëra 
në adresë timen, gjithashtu kërkoj nga të gjithë këshilltarët të cilët kërkojnë fjalën, ta respektojnë 
Rregulloren e Punës së Kuvendit. 
z.Rafet Llapashtica, theksoi, po besoj se asnjëri prej nesh nuk kemi ardhur në këtë Kuvend t’i 
shesim mend njëri – tjetrit, as nuk kemi ardhur t’i japim moral dhe as dije. Problemi është që ne si 
Kuvend ose Grupet e këshilltarëve sot kemi ardhur për tu sqaruar. Shkresa e cila ju është drejtuar 
juve i nderuari Kryesues i Kuvendit, më datën 15.11.2016, ne asnjëherë nuk kemi thënë se në 
Kuvend ka diktaturë, por asnjëri prej nesh nuk jemi në dijeni se çka mban në dollapë të zyrës 
Kryesuesi i Kuvendit përkatësisht çfarë arsyetimi posedon ai. Unë po e vërej se i gjithë debati po 
orientohet rreth z.Xhevdet Beselicës, por meqë Kryesuesi i Kuvendit i njeh ato ligje dhe ato nene 
që i ceku, shumë më lehtë do të ishte sikur ai vet ta thoshte se kjo çështje është obligim i 

Kryesuesit të Kuvendit e jo e këshilltarëve. Askund në shkresën e thirrjes së kësaj mbledhje nuk 
thuhet që z.Xhevdet Beselica e ka shkelur ligjin. Është e pa logjikshme dhe jo e ndershme i 
nderuari Kryesues nëse me 15.12.2016 të drejtohem me një shkresë dhe ju nuk e dërgoni atë 
njoftim me anë të e-mail,it të paktën, dhe është mirë ta jepni një arsye tani pse nuk jeni përgjigjur, 
andaj për këtë arsye kemi thënë se keni shkelur ligjin sepse si Kryesues i Kuvendit nuk keni 
zbatuar detyrat. Jam i bindur se në qoftë se ju Kryesues kishit kërkuar nga zyra ligjore menjëherë 
do ta kishit marrë një konstatim, ose ajo zyrë do të thoshte, nëse nuk e posedon shkresën – 
arsyetimin e këshilltarit në fjalë, ktheje një shkresë tjetër, ndërsa ju e keni poseduar shkresën 
përkatëse dhe nuk e keni dërguar. E përsërisë, shkresa jonë nuk është e drejtuar për shkelje të 
ligjit nga ana e z.Xhevdet Beselicës, por është e drejtuar që z.Mehmet Gashi e ka shkelur ligjin 
sepse ka poseduar shkresën por nuk na ka njoftuar, absolutisht kjo seancë nuk do të thirrej po që 
se Kryesuesi të na përgjigjej në kërkesën e bërë më 15.12.2016 përkatësisht të na dërgonte 
shkresën – njoftimin e këshilltarit në fjalë për arsyen e mungesës, edhe pse unë nuk shohë asgjë 
jo normale pse është thirre kjo mbledhje. Sa i përket asaj që z.Fidan Rekaliu e tha se duhet të 
brengosemi për kolegët, e siguroj atë që edhe ne brengosemi po aq sa brengoset ai, ndoshta 
edhe më shumë, dhe kjo është dëshmuar dhe do të dëshmohet, por ne si këshilltarë të këtij 
Kuvendi kemi kërkuar një sqarim rreth mungesave të këshilltarit në fjalë. Ne nuk po dimë si të 
merremi vesh me ju Kryesues sepse ju jeni ai i cili drejtoni këtë Kuvend, sigurisht jeni në dijeni se 
gjithherë kemi shpreh respekt për ju, madje ndoshta unë personalisht më shumë se ndonjë 
këshilltar nga subjekti juaj të kam respektuar, gjë të cilën duhet ta bëjmë të gjithë dhe të jemi 
institucionalistë në këtë drejtim, por ju Kryesues vetë e keni thënë në këtë Kuvend që ma jepni një 
emër dhe unë do ta inicioj procedurën për zëvendësimin e anëtarit të Komitetit për Komunitete 
ndërsa tani bëhen rreth 6 muaj që nuk ke ndërmarr asgjë në këtë drejtim, sikurse që nuk keni 
kthyer përgjigje për rastin konkret për të cilin po debatojmë sot. Unë dëgjova nga disa parafolës 
të cilët e than që këshilltari z.Xhevdet Beselica e ka shkelur ligjin, ne mund t’i drejtohemi njëri tjetrit 
në mënyra të ndryshme, por unë flas vetëm me dokumente dhe mbështetem në atë që e kemi 
thirr këtë seancë, dhe nëse situata qëndron ashtu del se Kryesuesi i Kuvendit e ka shkelur ligjin 
sepse e ka poseduar dokumentin – shkesën e këshilltarit në fjalë, dhe nuk e ka dërguar në bazë 
të kërkesës së bërë në emër të Grupit të Këshilltarëve të PDK-së. Ky Kuvend asnjëherë nuk është 
marrë me asnjë këshilltarë/e të Kuvendit, por në këtë rast Kryesuesi i Kuvendit nuk e ka kryer 
detyrën që obligohet me ligj. I nderuar Kryesues, Kuvendi është një organi i cili është paralelisht 
me atë të Kryetarit të Komunës, andaj duhet të merrni vendime konform ligjeve në fuqi, sepse ne 
sërish do të kërkojmë të përfaqësohemi në Komitete dhe Komisione të Kuvendit të Komunës, dhe 
nuk kërkojmë asgjë më shumë se sa që të zbatohen dispozitat përkatëse ligjore. Për fund, dëgjova 
disa prej këshilltarëve parafolës duke thënë se kjo seancë është thirr për t’ia marrë mandatin 
këshilltarit në fjalë, absolutisht nuk qëndron ashtu dhe nuk thuhet në shkresën – kërkesën për 
thirrje të kësaj seance, sepse ne të gjithë jemi në dijeni se Kuvendi i Komunës nuk ka mandat për 
një gjë të tillë, mirëpo Kuvendi si tërësi duhet të ndërmerr veprime konkrete për ta disiplinuar 
Kryesuesin dhe këshilltarët. Pra kjo seancë është thirr për t’i thënë Kryesuesit, zbatoj normat 
ligjore. E gjitha kjo situatë do të sqarohej nëse Kryesuesi i Kuvendit, me kohë të prezantonte 
shkresën e këshilltarit në fjalë për mungesën e tij në mbledhje të Kuvendit.  
z.Mehmet Gashi, Kryesues i Kuvendit, theksoi, meqë disa herë u përmend emri im, unë dëshiroj 
të jap disa sqarime dhe përgjigje. z.Haki Rudari e tha se Kryesuesi i Kuvendit në një mbledhje të 
jashtëzakonshme të kaluar e ka ndryshuar rendin e ditës, unë nuk po e kuptoj sepse ashtu siç ka 
qenë edhe është mbajtur. Çështja tjetër, këshilltari z.Flakron Gashi ka ardhur në zyrë, me këtë 
kërkesë të cilën e ka protokolluar ku edhe ka paraqitur me gojë edhe disa kërkesa tjera si; listat e 

nënshkrimeve etj, po ashtu z.Rafet Llapashtica pasi është thirr kjo mbledhje ka paraqitur edhe 
disa kërkesa për dokumente shtesë, të gjitha ato që janë kërkuar janë nxjerrë dhe janë përcjellë. 
Po ashtu edhe kërkesa ose njoftimi i z.Xhevdet Beselicës me të cilën ka paraqitur mungesën e tij, 
lirshëm mund ta verifikoni sepse është e protokolluar me datë, orë etj, shkresë për të cilën unë ju 
kam njoftuar po në atë mbledhje se z.Xhevdet Beselica ka paraqitur një shkresë me të cilën ka 
thënë se nuk mund të marr pjesë në mbledhjen e caktuar për arsye të një vizite shëndetësore 
jashtë shtetit, dhe një gjë të tillë është dashur ta besoni ju të gjithë këshilltarët e Kuvendit. 
z.Nexhat Llumnica, theksoi, thirrjen e kësaj mbledhje të jashtëzakonshme unë e shohë më 
shumë çështje inatesh politike, ngase nuk ka të bëjë këtu asgjë me shkelje ligjore. Nëse z.Xhevdet 
Beselica e ka bërë një shkelje ligjore atëherë del se shkelje ligjore kanë bërë edhe shumë 
këshilltarë/e të këtij Kuvendi të cilët nuk banojnë në territorin e Komunës së Podujevës. Duhet të 
shprehet realiteti dhe të trajtohet ligji njëjtë për të gjithë. E besoj që tani ekziston një lloj fushate 
politike, një trysni edhe ndaj këshilltarëve të Kuvendit që në të ardhmen këshilltarët e Kuvendit të 
mos veprojnë lirshëm me aktivitetin politik ashtu siç ka vepruar G-Plus të cilit i takon edhe 
këshilltari në fjalë. Unë ju dëshiroj suksese këtyre në politikën e tyre, dhe jam për atë që t’ju krijohet 
hapësirë të gjithëve që të realizojnë politikën e tyre ngase fundja votat secili i kanë personale nga 
elektorati i tyre dhe kanë për obligim t’i mbrojnë elektoratin e tyre, dhe nëse dikush duhet t’i akuzoj 
ata, janë elektorati i tyre ai i cili e bënë një gjë të tillë. Sa i përket çështjeve ligjore, mendoj se ka 
shumë, shumë shkelje ligjore, duke u nisur që nga Kuvendi i Republikës së Kosovës, ata të cilët 
janë shkelës të ligjit dihet kush janë. Mos bëni presion sikurse me aferën ‘’pronto’’ që keni bërë 
përmes telefonatave duke bërë presione qytetarëve që nëse ndokush nuk është në PDK, nuk 
është në punë, andaj edhe kjo çështje për të cilën po diskutojmë sot, më duket një presion i tillë, 
ngase përgjimet e dala në publik janë presione që në rast se nuk je në PDK, nuk je në punë. 
z.Haki Rudari, theksoi, dëshiroj të bëjë një sqarim, neni 38.3 i Statutit të Komunës thotë; pikat e 
caktuara në rendin e ditës për mbledhje të jashtëzakonshme nuk mund të ndryshohen gjatë 
mbledhjes, andaj unë kisha fjalën për një mbledhje paraprake të jashtëzakonshme që është 
mbajtur me rastin e rialokimit të mjeteve, për arsye se në atë mbledhje kemi pasë betim, gjë për 
të cilën mendoj se është shkelje e ligjit.                                 
z.Mehmet Gashi, Kryesues i Kuvendit, theksoi, kërkoj falje nëse e kam keqkuptuar për cilën 
mbledhje ishte fjala. 
z.Rafet Llapashtica, theksoi, nuk doja të marr fjalën sërish, mirëpo këshilltari z.Nexhat Llumnica 
sigurisht se gjatë diskutimeve tona ose ka qenë në telefon ose ka dal jashtë, mirëpo pak më parë 
në diskutimin e tij na futi në një fushë tjetër, por edhe duke përmendur sërish çështjen rreth 
shkeljes së ligjit nga ana e këshilltarit z.Xhevdet Beselica. Unë nuk di si të sqaroj ndryshe kur as 
në shkresën e thirrjes së kësaj mbledhje por as në asnjë deklarim nga ana jonë nuk përmendet 
shkelja e ligjit nga ana e këshilltarit në fjalë, por ne po themi që Kryesuesi i Kuvendit e ka shkel 
ligjin.  Sa i përket nocionit të politikave nacionale, unë mendoj se z.Nexhat Llumnica ka qenë edhe 
kandidat për Kryetar të Komunës së Podujevës dhe është në dijeni për fuqinë politike që e ka ai 
vet, por e din edhe fuqinë politik të subjektit që aktualisht është pjesë e tij, mirëpo sigurisht është 
në dijeni edhe për fuqinë politike të PDK-së. Sa i përket çështjes së punësimit, PDK ka bërë gabim 
që të ka punësuar Nexhat. Nuk i jap të drejtë vetit të flas për diçka që nuk kam autoritet sepse nuk 
jemi deputet të Kuvendit të Republikës së Kosovës, nuk dëshiroj të hymë në tema rreth Kuvendit 
të Republikës së Kosovës, mirëpo ne jemi në fushatë politike dhe do ta bëjmë një fushat politike 
shumë demokratike dhe do t’i urojmë fitoren kushdo që fiton. Pra të futemi në tema të politikave 
nacionale konsideroj se nuk na takon neve sepse nuk jemi të thirrur për një gjë të tillë. 

z.Nexhat Llumnica, theksoi, i nderuar këshilltar z.Rafet Llapashica nëse ju më keni punësuar, 
atëherë e paskeni shkel ligjin dhe po u dashka të shkoni në burg. Unë jam punësuar në bazë të 
një konkursi të rregullt dhe ajo që u tha nga parafolësi, nuk është fare e vërtetë. Ju jeni në dijeni 
për njerëzit të cilët i menaxhoni nëpër korporata publike, nëpër borde të ndryshme që i keni 
emëruar dhe ata të cilët i dërgoni nëpër vende të rëndësishme përgjegjëse në të cilat duhet të 
jenë njerëz me përgjegjësi të lartë, kurse dërgoni të atillë që janë vetëm me shkolla të mesme, 
madje i bëni edhe doktorë pa qenë fare me dokumentacione, e them këtë sepse persona të tillë 
dërgoni ju në pozita të rëndësishme. Ndërsa mua nuk më keni punësuar ju PDK-ja, por megjithatë 
nëse ju më keni punësuar mua, atëherë ju e paskeni shkel ligjin. 
z.Shaban Osmani, theksoi, fillimisht e fajësoj Kryesuesin e Kuvendit i cili lejon disa prej 
këshilltarëve të diskutojnë jashtë rendit të ditës, dhe jo vetëm në këtë mbledhje por edhe në 
mbledhjet tjera, mendoj se duhet t’i ndërpritet diskutimi secilit prej nesh që diskuton jashtë rendit 
të ditës, kjo vlen edhe sa i përket dhënies së fjalës, siç është rasti kur z.Haki Rudarit i jepet fjala 
disa herë dhe i njëjti diskuton jashtë rendit të ditës, duhet t’i ndërpritet fjala secilit që diskuton 
jashtë rendit të ditës kushdo qoftë ai, ose thënë ndryshe duhet të respektohet Rregullorja e Punës 
së Kuvendit. unë nuk jam jurist me profesion, por në bazë të dokumentacionit që na është sjellë, 
kjo mbledhje është thirr në bazë të rregullave, afateve etj, qëllimi dihet, dhe është për mungesën 
e z.Xhevdet Beselicës, e që në fakt ne jemi informuar nga Kryesuesi që është jashtë shtetit për 
një vizitë zyrtare dhe i njëjti ka sjellë edhe arsyetimin e mungesave. Po ashtu kjo mbledhje është 
thirr edhe personalisht për ju zotëri Kryesues duke menduar se ju keni shkel ligjin, nëse është 
ashtu, do të duhej të bëhej paraqitje dhe me këtë çështje të merret Gjykata, e jo të merremi ne 
këshilltarët e Kuvendit ngase nuk jemi ne ata të cilët mundemi të zëvendësojmë ose t’ia marrim 
mandatin ndonjë këshilltari të Kuvendit ngase nuk kemi autorizime ligjore, por janë organet 
përkatëse të cilat merren me mandatet e këshilltarëve të Kuvendeve komunale. z.Haki Rudarit i 
them që së tepërmi po mundohesh, gjithnjë kërkon debat, debat, të gjitha këto të bëjnë dëm, ti 
duhesh të paraqiteni te subjekti juaj që nuk po din, në mënyrë që të avancohesh, sepse në këtë 
mënyrë ata kujtojnë se po bëhesh kryetar dhe të largojnë krejt nga partia, por të sugjeroj të merreni 
më shumë me profesionin e juaj si mësimdhënës në arsim sepse shkak i mësimdhënësve të tillë 
kemi edhe raportet ndërkombëtare, zero, siç ishte ky i fundit, Pisa. 
z.Flakron Gashi, theksoi, u ndjeva i obliguar të marr fjalën sepse këshilltari z.Nexhat Llumnica 
në diskutimin e tij na përgjithësoj, dhe më vie mirë që këshilltari i cekur kohën e fundit ka filluar të 
jetë më akter. I nderuar Nexhat, ata të cilët kanë çmim monetar në tregun politik, e që ndoshta 
nuk e shohin, por ju shkruan, zakonisht pazaret politike bëhen në fillim të mandateve, kurse kah 
fundi i mandatit fillojnë ta ngrisin zërin në mënyrë që të rriten ose të ripërtërihen ato pazare politike 
monetare, kështu që i nderuar këshilltar merru me çështje për të cilat je i thirrur dhe për të cilat 
kemi mandat ne si këshilltarë të Kuvendit, e lëri çështjet nacionale, apo fundja kërkoje besimin 
edhe për çështje nacionale. Ajo që dua të them është se një individ i cili brenda një mandati 
ndërron 3 qëndrime politike, e që ka raste që voton duke e ngritur dorën dhe duke u fshehur nga 
mediat, ndërsa në anën tjetër del e kritikon, për mua nuk kanë vlerë politike, andaj tu kisha lutur 
që tjera herë kur të folsh, vëja emrin dhe bëhu konkret ngase askush askujt në këtë asamble nuk 
i ka bërë presione për çka e cekët më parë.  
z.Nexhat Llumnica, theksoi, i nderuar Flakron, ju i keni ndërruar qëndrimet politike që nga 
paslufta e këndej, pastaj keni bërë pazare me njerëz për të cilët keni thënë gjithçka, keni thënë se 
janë kundër luftës, janë në kundërshtim me vlerat e interesit Kombëtar, madje keni thënë se janë 
kundër Heronjve dhe kundër të gjithëve, ndërsa në anën tjetër keni bërë pazare politike dhe keni 

bërë koalicione të ndryshme. Pra ju keni ndërruar qëndrim gjithherë, por asnjëherë nuk keni 
qeverisur mirë. 
z.Bahri Selimi, theksoi, unë si nënshkrues i kësaj thirrje për mbledhje të jashtëzakonshme, duke 
parë gjërat të cilat po diskutohen dhe po devijohen, do të kërkoja nga ju një nderë dhe një respekt 
për të gjithë këta këshilltarë të cilët në fakt po presin të thuhet diçka, por në fakt nuk po thuhet 
asgjë. Sa i përket kësaj mbledhje, përkatësisht për rastin e këshilltarit z.Xhevdet Beselica është 
bërë një kërkesë për një seancë të jashtëzakonshme të cilën e ka mbështetur edhe Grupi i 
këshilltarëve nga radhët e Lëvizjes Vetëvendosje, kërkesë në të cilën decidivisht dhe shumë qartë 
shkruhet që të merret iniciativa për shkarkimin e këshilltarit të Kuvendit të Komunës z.Xhevdet 
Beselica, iniciativë e cila nuk mund të merret as nga zotëri Xhevdeti, as nga shefat e Grupeve të 
këshilltarëve, e as nga këshilltarët e Kuvendit, sepse sa unë jam në dijeni, këshilltarët nuk mund 
të merren me mungesa të ndonjë këshilltari tjetër, por me këtë çështje merret ligji, përkatësisht 
për mandatin e këshilltarëve vendos ligji, dhe ai ligj duhet të respektohet.                     
Sa i përket debatit, mendoj që në një formë kaloj në çështje personale e që më së paku jemi këtu 
sot të diskutojmë për çështje personale sepse është seancë e jashtëzakonshme dhe në rend të 
ditës është vetëm një pikë – temë. Këshilltari parafolës z.Shaban Osmani kërkoj që t’iu ndalet fjala 
ndokujt prej këshilltarëve duke zënë në gojë kolegun z.Haki Rudari, unë i them atij që nuk ka të 
drejtë askush duke përfshirë edhe Kryesuesin e Kuvendit, që t’i marrë fjalën ndonjë këshilltari kur 
rendi i ditës është i caktuar, mendoj se kolegu Rudari sot ka diskutuar vetëm në kuadër të pikës 
së rendit të ditës, përkatësisht për rastin në fjalë. Sa i përket diskutimeve tjera për afera për 
punësime etj, besoni që sot më sa paku iu kanë dashtë këtij Kuvendi. 
Për fund unë duke u bazuar në kërkesën për këtë seancë në të cilën edhe jam nënshkruar, kërkoj 
të respektohet ligji, të ndermet inicimi ashtu siç është kërkuar në kërkesë dhe të na kthehet 
përgjigje në mënyrë të shkruar për rastin apo për pikën për të cilën sot është thirr kjo mbledhje 
dhe për të cilën jemi duke debatuar. I nderuar Kryesues i Kuvendit është e drejtë e juaja ligjore 
dhe obligim i juaji si Kryesues, ngase kur keni shpreh vullnetin të bëhesh Kryesues është dashtë 
të llogaritni që duhet të merrni edhe barrën pak më të madhe si për të mirë ashtu edhe për të keq, 
sepse kur po kemi të bëjmë me raste të mira mezi nuk po presim të marrim barra, dhe duhet të 
marrim barrë edhe për këtë rast, sepse nuk na keni njoftuar me kohë fare për këtë rast, andaj tani 
duhesh të na njoftoni për përgjigjen që do ta kthej Ministria përkatëse. 
z.Lutfi Rexhepi, theksoi, t’ju them të vërtetën unë kam pritur që fushata zgjedhore do të filloj nga 
janari i vitit 2017, por si duket filloj më herët, por që fundja nuk derte. Sa i përket thirrjes së kësaj 
seance edhe unë jam nënshkrues i kësaj kërkese, dhe logjika e cila më ka shtyrë të nënshkruhem 
është se kemi kërkuar një sqarim këtu në këtë Kuvend për një çështje ligjore, dhe pyes Kryesuesin 
e Kuvendit, a keni bërë shkelje ligjore për rastin e këshilltarit z.Xhevdet Beselica.  
Kryesuesi i Kuvendit bëri shumë zotime duke thënë që për këtë çështje jemi konsultuar mjaft, 
ndërsa ne nuk jemi profesionist të fushës por dilemat tona janë që mund të ketë edhe shkelje 
ligjore, mirëpo unë tani dëshiroj t’ju pyes juve Kryesues sepse aq bindshëm e potencuat që jemi 
duke vepruar në harmoni me ligjin, mirëpo tani meqë është një kërkesë për një sqarim ligjor prej 
organeve kompetente, pyetja është, nëse zyra ligjore e thotë që është shkel ligji dhe ju si Kryesues 
nuk e keni respektuar ligjin, a jeni i gatshëm të jepni dorëheqje. 
z.Kadri Avdiu, theksoi, pas diskutimit tim të mëparshme nuk mendova që sërish do të kërkoj 
fjalën, mirëpo duke vërejtur paksa acarimet e disa këshilltarëve parafolës, më duhet t’i them disa 
fjalë. Nga kjo foltore bëjë thirrje publike që mos të vijmë deri te një situatë e tillë duke bërë akuza 
njëri tjetrit, sepse e them që ne si këshilltarë të Kuvendeve jemi ‘’argat’’ të atyre që janë në 
subjektet politike, e që nganjëherë pa dashje ndoshta duhet të flasin diçka, sepse detyrohen për 

një gjë të tillë. Ne G-Plus nuk e bëjmë një gjë të tillë sepse nuk kemi subjekt politik të cilit i 
përgjigjemi, por veprojmë si të dëshirojmë vetë. Nuk ia vlen që ne si Kuvend të vijmë deri tek një 
situatë e përçarjes në Kuvend ngase vërtetë deri tani për tri vite të këtij mandati puna ka shkuar 
në suaza të normales, ka pas kritika normale dhe jam që të kritikohen çështje të ndryshme për të 
cilat mendojmë se nuk janë mirë, por nuk jemi ata të cilët gjykojmë shkelje eventuale të një 
institucioni tjetër. Pra të mësohemi dhe të respektojmë vetëm pjesën që na takon me legjislacion, 
e që mund ta diskutojmë këtu. Prandaj edhe një herë po e përsërisë se nuk është e rëndësishme 
për këndë bëhet fjalë, sepse ligji është ai i cili rregullon çështje të tilla, dhe nuk kemi nevojë për 
konfrontime mes vete përmes kësaj foltoreje të këtij Kuvendi. 
z.Mehmet Gashi, Kryesues i Kuvendit, theksoi, edhe unë e konsideroj se për këto tri vite të këtij 
mandati, kemi funksionuar në mënyrë të qetë dhe pa telashe. Sa i përket pyetjeve të disa 
këshilltarëve parafolës, unë do t’i jap disa përgjigje dhe sqarime. z.Bahri Selimit i them që unë si 
Kryesues i Kuvendit nuk iu kam drejtuar Ministrisë në lidhje me këtë çështje, por i është drejtuar 
Grupi i këshilltarëve të PDK-së, dhe atyre sigurisht do t’ju kthehet shkresa para se të më dërgohet 
mua dhe ata mund t’ju informojnë. Se a kam bërë shkelje ligjore unë apo jo, unë jam i bindur që 
jo, ngase jam konsultuar mirë me zyrën ligjore dhe pastaj edhe me Ministrinë përkatëse, dhe për 
këtë jam i bindur dhe nuk kam asnjë mëdyshje për shkelje eventuale të ligjit. Sa i përket asaj që 
këshilltari z.Rafet Llapashtica i shtroj dy çështje të cilat nuk kanë të bëjnë me këtë pikë të rendit 
të ditës, megjithatë po përgjigjem, unë kam biseduar me të gjithë shefat e Grupeve të këshilltarëve 
të Kuvendit, andaj konsideroj se sa i përket ndryshimeve të përbërjeve të trupave të Kuvendit të 
Komunës, paraprakisht duhet një parapërgatitje mes shefave të grupeve të këshilltarëve në 
mënyrë që të harmonizohen të gjitha çështjet, me një marrëveshje përkatëse e që pastaj me rastin 
e votimit në Kuvend të mos ketë kundërshtime, dhe posa të arrihet një marrëveshje e tillë dhe të 
harmonizohen qëndrimet, unë nuk kam kurrfarë telashe që ta procedoj dhe ta hedh në votim një 
propozim të tillë. Vlen të theksohet se në 3 - 4 takime që kemi pasur në lidhje me ndryshimet e 
përbërjeve të disa trupave të Kuvendit, nuk ka marrë pjesë fare shefi i Grupit të këshilltarëve nga 
radhët e PDK-së z.Rafet Llapashtica e që ndoshta kjo çështje do të ishte e kryer tani.  
Nuk kam tjetër të shtoj rreth kësaj seance përkatësisht kësaj pike të rendit të ditës sipas kërkesës 
së Grupit të Këshilltarëve të PDK-së dhe Grupit të këshilltarëve nga radhët e LVV-së, por vetëm 
konsideroj se është mirë të presim përgjigjen nga ana e Ministrisë së Administrimit të Pushtetit 
Lokal. Nëse nuk ka ndonjë këshilltarë/e të lajmëruar për të marrë fjalën, unë e konstatoi të 
përfunduar këtë mbledhje.                             

